
丙子〈萬曆四年〉

正月御史劉臺核奏首輔張居正上䟽乞休

上慰留之廷杖劉臺居正復申敕竟從寬貸

二月總兵戚繼光重修三屯營城成

　國初捐大寧藩封畀兀良哈爲屬夷俾障輔畿郡未幾

　匪茹廑我　宣廟出喜峯貢路征之而尙引虜爲梗故

　初設鎮守桃林只已而移子谷天順又移三屯營去喜

　峯二舍矣卽忠義中衛三百户屯地名三屯營在遷安

　縣南百二十里左山海右居庸而綰轂其中以要貢路

　示重舊城痺薄而隘南有垝垣爲截殺營卽移鎮府所

　芰也閒有闤闠獨無城守且屯戍非土著兩防罷空營

　以行雖名重鎮虛亦甚矣遵化縣去此五十里忠義三

　衛一所附之而此惟三百户勢輕不足犄角鎮守麾下

　移兵餉顧抱檄印于衛非所以尊統馭急禦侮也自羸

　靖來虜震　京國隆慶之元入薊東垂而鎮益重乃以

　繼光總理之邊垣孔亟經營六年次第就緒內地安堵

　二營闤闠日壯恐益誨盜爲虜資常鴆鎮之衆訓練於

　此弗足以容戍者病之矣乃謀闢城于制撫兩臺會

　上卽位詔增飾邊城因得請適汪少司馬閱師條便宜

　制令移忠義中衛于三屯城內掌印佐貳廵捕指揮及

--

　千户經歷各一佩印赴之旗軍春秋踐更而有警悉至

　遂置衛增營及繕建公署舊城益隘明年秋規外地而

　善其址三年撤南垣而坯南營以圍之凡五百五十七

　丈高二丈五尺加五尺爲雉堞而廣半于高址廣四丈

　有餘門三南曰景忠東曰賓日西曰鞏京其譙甚麗而

　闉次之徂暑外完秋甃其裏上下有陴以爲之防次年

　春二月乃繕舊城凡六百一十六丈表裏高厚悉如樓

　臺下旁各開便門周城水洞有二敵臺有九環以牛馬

　墙列孔以備睥睨東闢塲以積茭𧀎從衡五十丈其北

　有聚星堂館東路諸將西則闈武之塲旁隍闢十丈長

　二百丈以益之堂台故庫陋兹高敞焉諸將之廳事有

　五至如歸矣前爲車營四百二十閒凡制甚具約費公

　帑僅六千餘金它皆操奇以佐之因復刱城內外營房

　八百餘若保河河南南兵輜重諸署及守備〈出戚公修營城記〉

五月重修大明會典

　是書創于弘治十五年續修于正德四年司禮監刻印

　頒賜再修于嘉靖二十八年　進呈未刊萬曆四年題

　准重修十五年　進呈禮部刊行其條例大約出洛陽

　餘姚之手〈出小品〉

輔臣進　皇祖御書聖諭御製御批凡二百四十有二

